
Shri Shuddhadvaitabrahmavidyadhigamaprakaramimamsa

శ్రీశుద్ధాద్వైతబ్రహ్మవిద్యాధిగమప్రకారమీమాంసా    

పరహంసం చిన్త్యమానం కరచరణాద్యఙ్గరహితమపి  రమ్యమ్ ।
సఞ్చిత్సుఖస్వరూపం బ్రహ్మాస్మ్యామ్నాయమస్తకావేద్యమ్  ॥ ౧॥
తత్ర పరహంసో ద్వివిధః, విద్వద్వివిదిషుభేదాత్ । తల్లక్షణం  తు
శ్రీమద్విద్యారణ్యవిరచితజీవన్ముక్తివివేకే  స్పష్టముపలభ్యతే  ।
తత్ర వివిదిషోర్విద్యాగ్రహణప్రకారః   కథ్యతే । తథా
హి-నిత్యానిత్యవస్తువివేకాదిసాధనచతుష్టయసమ్పన్నః  బ్రహ్మనిష్ఠం 
సద్గురం  ప్రపద్య  ప్రార్థనాపూర్వకం   శ్రవణం  కుర్యాత్ । ప్రార్థనాప్రకారస్తు  
శ్రీమచ్ఛఙ్కరభగవత్పాదాచార్యకృతవివేకచూడామణావనుసన్ధేయః   ।
తథా చ శ్రుతిః – “పరీక్ష్య లోకాన్ కర్మచితాన్బ్రాహ్మణో
నిర్వేదమాయాన్నాస్త్యకృతః కృతేన । తద్విజ్ఞానార్థం   స
గురుమేవాభిగచ్ఛేత్సమిత్పాణిః శ్రోత్రియం   బ్రహ్మనిష్ఠమ్  ”

ఇతి । అత్ర బ్రహ్మనిష్ఠపదేన   సంన్యాస్యేవ వివక్షితో
నేతరః, ఇతరేషాం ఆసుప్తేరామృతేః కాలం నయేద్వేదాన్తచిన్తయా
ఇత్యుక్తరీత్యా సార్వదికవిచారాదిరూపబ్రహ్మనిష్ఠాయా   అసమ్భవాత్ ।
అత ఏవ శ్రీమచ్ఛఙ్కరభగవత్పాదైః   ముణ్డకోపనిషద్వివరణే ,

“బ్రహ్మనిష్ఠం   హిత్వా సర్వాణి కర్మాణి కేవలే అద్వయే బ్రహ్మణి
నిష్ఠా యస్య సోఽయం బ్రహ్మనిష్ఠః  ” ఇతి, “న హి కర్మిణో
బ్రహ్మనిష్ఠతా   సమ్భవతి, కర్మాత్మజ్ఞానయోర్విరోధాత్ ” ఇతి
చాభ్యధాయి । న చ సంన్యాసినోఽపి “న వ్యాఖ్యానపరో భవేత్”

ఇత్యాద్యధ్యాపననిషేధశ్రవణాల్లోకే   సద్గరుర్దత్తజలాఞ్జలిః     స్యాదితి వాచ్యమ్;

సత్కారమానపూజాభిక్షాద్యుద్దేశ్యకాధ్యాపనపరత్వాత్తాదృశనిషేధస్య  ।
అత ఏవ మనుః “నానుశాసనవాదాభ్యాం భిక్షాం లిప్సేత కర్హిచిత్ ” ఇతి
భిక్షోద్దేశ్యకానుశాసనాదీన్యేవ  నిషేధతి । అత ఏవ,
“తచ్చిన్తనం తత్కథనమన్యోన్యం తత్ప్రబోధనమ్ ।
ఏతదేకపరత్వం చ బ్రహ్మాభ్యాసం  విదుర్బుధాః ॥”

“మచ్చిత్తా మద్గతప్రాణా   బోధయన్తః పరస్పరమ్ ।
కథయన్తశ్చ మాం నిత్యం తుష్యన్తి చ రమన్తి చ ॥”

ఇత్యాదివాక్యానామవైయర్థ్యమ్   ।
అత ఏవ చ కలౌ
లుప్తయతిధర్మరక్షణబద్ధకఙ్కణశ్రీమచ్ఛఙ్కరభగవత్పాదాన్ 
ప్రతిమోహసన్తమసవాసరనాథాంస్తత్ర  తత్ర వినివేశ్య వినేయాన్ ।
పాలనాయ పరతత్త్వసరణ్యా మాముపైష్యసి  తతః కృతకృత్యః ॥
ఇతి విశ్వేశ్వరాజ్ఞాపి  నానర్థకపదభాగ్భవతి  ॥
నను, సంన్యాసివిద్యాగురోరలాభే కా గతిరితి చేత్,

సర్వమతసిద్ధసంన్యాసిగుర్వేకలభ్యత్వకస్య  మహావాక్యోపదేశస్య
యా గతిః సైవేత్యవేహి  । యది మహావాక్యోపదేష్టాపి  గృహస్థః
స్యాత్తర్హి తురీయాశ్రమో  వన్ధ్యాసూనుతాం  విన్దేత్  । న చ
యతిధర్మప్రబోధవాక్యాద్గృహస్థస్యాపి    గురుత్వం సమ్భవతీతి వాచ్యమ్;

పూర్వోక్తముణ్డకోపనిషద్వివరణవిరోధాదశ్రద్ధేయత్వాత్    । యది
తచ్ఛ్రద్ధేయత్వేఽప్యాగ్రహస్తదా  –

“వినా విప్రేణ  కర్తవ్యం శ్రాద్ధం   కుశచటేన వై ।
ఆత్మానం వాపి భుఞ్జీత  న విప్రం  వేదవర్జితమ్  ॥”

ఇత్యాదివాక్యస్య,యథా శ్రాద్ధే  వేదవిద్విప్రనిమన్త్రణావశ్యకత్వ 
ఏవ తాత్పర్యమ్; న తు కుశచటేనాత్మనా వా కుర్యాదిత్యత్ర ; తథా
యతిధర్మప్రబోధవాక్యస్యాపి  గృహిణో బ్రహ్మవిద్యాగురుత్వే  న
తాత్పర్యమ్ । పరం తు బ్రహ్మవిద్యాగ్రహణావశ్యకత్వప్రదర్శనే  
తాత్పర్యమిత్యఙ్గీకృత్య  తచ్ఛ్రద్ధేయత్వముపపాదనీయమ్  ।
క్షత్రియకర్తృకబ్రాహ్మణకర్మక  - వైశ్వానరవిద్యాధ్యాపనబోధికాయాః
క్షత్రియస్య  తద్విద్యామాత్రాధ్యాపకత్వపరతయా  బ్రహ్మవిద్యాదౌర్లభ్యపరతయా 
యుగాన్తపరతయా వా నేతుం శక్యాయాః,ఛాన్దోగ్య -శ్రుతేర్బలాత్ ,

వర్ణవినిమయేనేవ  ఆశ్రమవినిమయేనాపి  గురుత్వసమ్భావనాధీనా గృహిణోఽపి
బ్రహ్మవిద్యాగురుత్వప్రత్యాశా  ,మనుష్యత్వమాత్రసామ్యాదతిదీనస్య
మహాసామ్రాజ్యప్రత్యాశాతుల్యతాం   కథం న ప్రాప్నుయాత్  । కిఞ్చ,
ముణ్డకోపనిష - చ్ఛిష్యగురులక్షణప్రదర్శనపూర్వకం
శ్రీమచ్ఛుద్ధాద్వైతత్రహ్మబిద్యాధిగమప్రకారప్రదర్శనార్థం        ప్రవృత్తా  ।

తస్యామ్ “పరీక్ష్య లోకాన్ కర్మచితాన్ బ్రాహ్మణో  నిర్వేదమాయాత్”

ఇతి, “తద్విజ్ఞానార్థం   స గురుమేవాభిగచ్ఛేత్సమిత్పాణిః
శ్రోత్రియం   బ్రహ్మనిష్ఠమ్  ” ఇతి, “యేనాక్షరం పురుషం
వేద సత్యం ప్రోవాచ  తాం తత్త్వతో బ్రహ్మవిద్యామ్ ” ఇతి చ
శ్రూయమాణత్వాత్  । అతోఽనధిగతార్థబోధకత్వరూపప్రాబల్యవత్పూర్వోక్త  -
శ్రుత్యనుసారణైబ   కేవలవిద్యాబోధకచ్ఛాన్దోగ్యాదిశ్రుతయో   నేయాః । ఇత్థం
చ గౌతమస్మృతిసూతసంహితాదివచనానాం పూర్వోక్తశ్రుత్యనుసారేణ  నేయత్వం
కైముతికన్యాయసిద్ధమ్   ॥
యత్తు,హీనవర్ణస్యాపి  బ్రహ్మవిద్యాగురుత్వప్రత్యాయనేచ్ఛయా 
శుకోపాఖ్యానోదాహరణమ్, తదుపహాసాస్పదమేవ । తత్ర
పితృసకాశాచ్ఛ్రుతోపనిషత్కస్యైవ  శుకస్య పిత్రనుజ్ఞాతస్య   సంవాదార్థం
జనకసమీపగమనస్య ప్రతిపాదితత్వాత్  । న చ ప్రాచీనశాలసత్యయజ్ఞాదీనాం 
విద్యాప్రదః  కేకయరాజః సంన్యాస్యేవేతి వాచ్యమ్ ।
“ముఖజానామయం ధర్మో వైష్ణవం   లిఙ్గధారణమ్  ।
బాహుజాతోరుజాతానాం నైవ  ధర్మో హి విద్యతే ॥”

ఇతి క్షత్రియస్య  సంన్యాసనిషేధాత్ । యది చ క్షత్రియస్యాపి
సంన్యాసిత్వబోధికా కాచిచ్ఛ్రుతిః స్మృతిర్వోపలభ్యేత, తదా సిద్ధం  నః
సమీహితమ్ । యతో న వయం క్షత్రియత్వాదికముద్దేశ్యతావచ్ఛేదకీకృత్య 
బ్రహ్మవిద్యాగురుత్వాభావం  సాధయామః, కిం తు
సంన్యాసిత్వాపరనామబ్రహ్మనిష్ఠత్వాభావముద్దేశ్యతావచ్ఛేదకీకృత్య    ।
యది కేకయరాజః సంన్యాసీ స్యాత్తదా కిం నశ్ఛిన్నమ్ । వర్ణవినిమయస్తు
నాస్మాకమేవ దోషః ॥ కిఞ్చ,సూతసంహితాయాం హీనవర్ణస్య
ఉత్తమవర్ణగురుత్వకథనప్రకరణే   “గురుత్వం కేచిదిచ్ఛన్తి
స్వోత్తమం ప్రతి  కేశవ” ఇత్యత్ర శ్రూయమాణం  కేచిత్పదం దీనవర్ణస్య
ఉత్తమవర్ణగురుత్వవిషయే  సూతసంహితాయా న ముఖ్యం తాత్పర్యమితి ద్యోతయతి ॥
యది కశ్చిద్బ్రూయాత్–హీనవర్ణస్య
ఉత్తమవర్ణగురుత్వాభావేఽపి  హీనాశ్రమిణోఽపి  విద్యోత్కర్షబలేన
ఉత్తమాశ్రమిగురుత్వప్రతిపాదకసూతసహితావచనబలాత్   ,హీనాశ్రమిణః
ఉత్తమాశ్రమిగురుత్వం  నిష్ప్రత్యూహమేవేతి; స చేత్థం  ప్రష్టవ్యః  - కిం
త్వదభిమతః హీనాశ్రమిణః  ఉత్తమాశ్రమిగురుత్వప్రయోజకీభూతవిద్యోత్కర్షః   ,

ముణ్డకోపనిషద్వివరణే  శ్రీమద్భగవత్పాదవ్యాఖ్యాతబ్రహ్మనిష్ఠత్వాపరనామా   ,

ఆహోస్విద్వాగ్వైఖర్యాదిరూపః ?హీనాశ్రమిణః  పూర్వోక్తాద్యవిద్యోత్కర్షాఙ్గీకారే 
హీనాశ్రమిణో  హీనాశ్రమిత్వమేవ  గగనకుసుమాయితం భవేత్ । ద్వితీయస్య
తూత్కర్షస్య  వ్రహ్మవిద్యాగురుత్వాప్రయోజకత్వమ్   -

వాగ్వైఖరీ  శబ్దసరీ  శాస్త్రవ్యాఖ్యానకౌశలమ్  ।
వైదుష్యం  విదుషాం తద్వద్భుక్తయే న తు ముక్తయే ॥
అతః ప్రయత్నాజ్జ్ఞాతవ్యం   తత్త్వజ్ఞాత్తత్త్వమాత్మనః    ॥

ఇత్యాది వదద్భిః శ్రీమద్భగవత్పాదైరేవ   ప్రకటీకృతమితి  హీనాశ్రమిణః
ఉత్తమాశ్రమిగురుత్వసిద్ధౌ  , వత్స తవ కా వా ప్రత్యాశేతి  ॥
ఇదం త్వవధేయమ్– ఇతరాశ్రమిణాం  మోచకబ్రహ్మవిద్యాయామధికార  ఏవ నాస్తి ।
“త్రయః  పుణ్యా లోకభాజః, ఏకోఽమృతత్వభాక్,
బ్రహ్మసంస్థోఽమృతత్వమేతి  ” ఇతి శ్రుతేః  ।
“త్యక్తాశేషక్రియస్యైవ   సంసారం ప్రజిహాసతః  ।
జిజ్ఞాసోరేవ  చైకాత్మ్యం  త్రయ్యన్తేష్వధికారితా  ॥”

ఇతి వార్తికాచ్చ । పరం తు, స్వస్వకర్మావిరోధేన కృతః
కేవలబ్రహ్మవిద్యాభ్యాసస్తేషాం  పాపక్షయాయ భవతీతి । “స్వయం
తరితుమక్షమః కిమపరానసౌ తారయేత్” ఇతి న్యాయేన ఇతరాశ్రమిణాం
బ్రహ్మవిద్యాగురుత్వం  శశవిషాణతుల్యమ్ । ఏతద్విస్తరస్తు
శ్రీమద్భగవత్పాదవిరచితైతరేయోపనిషద్వివరణాదిభాగే 
విద్వద్భిరనుసన్ధేయః ; తస్మాద్రహ్మనిష్ఠస్యైవ  
బ్రహ్మవిద్యాగురుత్వమితి  సిద్ధమ్  । ఏవం చ సతి కేషాఞ్చిత్
గృహిణోఽపి బ్రహ్మవిద్యాగురుత్వస్య  శాస్త్రీయాత్మభ్రమమూలకో 
వైశ్వానరవిద్యాదృష్టవినిమయసామ్యమాత్రేణ    సంన్యాసినిరూపితగురుత్వభ్రమః ,
తదధీనోయో గ్రహికర్మకసంన్యాసికర్తృకవన్దనస్య   శాస్త్రీయత్వాదివిచారః ,
స కథం జన్మవన్ధ్యాయాః  ప్రపౌత్రపోషణవిచారసదృశతాం   న
వ్రజతీతి  సుధియో విదాఙ్కుర్వన్త్విత్యలమప్రస్తుతచిన్తయా  । అతో వివిదిషుః
పరమహంసో మైత్ర్యాది  -గుణగణమణ్డితం  బ్రహ్మనిష్ఠం   గురుమాసాద్య తన్నికటే
కృతశ్రవణమననః  పశ్చాత్తద్దత్తయుక్త్యా   చిరకృతనిదిధ్యాసనః తతః
సఞ్జాతబ్రహ్మసాక్షాత్కారః   సుఖం విహరేదితి సర్వమవదాతమ్ ॥
మన్మానసగతిచతురః చిదచిత్క్షీరామ్బుభేదకృతిదక్షః  ।

నరసింహనామలసితః కృత్యా ప్రీతిం  ప్రయాతు  పరహంసః ॥ ౨॥
ఇతి శ‍ృఙ్గేరి  శ్రీజగద్గురు   శ్రీసచ్చిదానన్దశివాభినవనృసింహ 
భారతీస్వామిభిః విరచితా శ్రీశుద్ధాద్వైతబ్రహ్మవిద్యాధిగమప్రకారమీమాంసా    
సమ్పూర్ణా ।

